
TWELID TA’ DINJA ĠDIDA u Ġurnata Missjunarja
29 Ħadd matul is-Sena (A) 
1.0
Is-Salvazzjoni tiġi minn Alla waħdu, u Huwa, biex iwettaqha, jinqeda b’min irid.

Izaija, fl-Ewwel Qari tallum, jgħidilna illi Alla nqeda b’Ċiru, Sultan pagan tal-Persja, biex jeħles lill-poplu magħżul ta’ Alla mill-jasar tal-barrani.

1.1 L-Umanità għandha bżonn kbir tikseb is-salvazzjoni li ġabilna Kristu, iżda Kristu għadu mhux magħruf kullimkien u fost dawk li jemmnu fih hemm firdiet li twalu ħafna.  Ir-raġunijiet li waslu għal dawn il-qasmiet u firdiet mill-Insara mhux Kattoliċi huma varji.
Il-Papa Franġisku fl-Udjenza Ġenerali tat-8 t’Ottubru aċċenna fuq dawn il-firdiet u qal: “Il-firdiet jeżistu, inqsamna bejnietna.  
Imma kollha għandna xi ħaġa komuni: 
· ilkoll nemmnu f’Ġesù Kristu, l-Mulej;

· ilkoll nemmnu fil-Missier, fl-Iben, fl-Ispirtu s-Santu, u 
· ilkoll nimxu flimkien, ilkoll qegħdin f’mixja.

“... Fil-komunitajiet kollha hemm teologi għorrief.  Ħa jiddiskutu bejniethom, ħa jfittxu l-verità teoloġika għax dan hu dmirhom, imma sadanittant aħna nimxu flimkien, nitolbu għal xulxin u nagħmlu opri ta’ karità, u hekk noħolqu komunjoni.  “Dan jissejjaħ ekumeniżmu spiritwali, jissokta Papa Franġisku.  Nimxu l-mixja ta’ ħajjitna flimkien fil-fidi tagħna, f’Ġesù Kristu l-Mulej.”

1.2 Fejn hemm il-ferħ, il-ħeġġa u r-rieda li nwasslu lil Kristu lill-oħrajn, mhux biss komunjoni noħolqu bejnietna iżda jinbtu l-vokazzjonijiet ġenwini.  Fost dawn m’għandniex ninsew il-vokazzjonijiet tal-lajċi għall-missjoni.

2.0 
Kemm il-Mulej Ġesù għandu għal qalbu l-għaqda u l-armonija bejn dawk li jemmnu f’Alla nsibuh fil-Vanġelu tallum.


Id-dmirijiet tagħna lejn l-Istat mgħandhomx ikunu f’konflitt mad-dmirijiet tagħna lejn Alla għaliex “il-Komunità politika u l-Awtorità tal-Istat ġejjin min-natura tal-bniedem u għalhekk huma parti mill-pjan t’Alla,” (Il-Knisja fid-Dinja Tallum – Konċilju Vatikan II)

2.1
Għalkemm f’oqsma differenti, kemm il-Knisja kif ukoll l-Istat ifittxu l-ġid tal-istess persuni; bejniethom għandu jkun hemm rispett lejn l-oqsma ta’ xulxin.

· L-Istat irid jirrispetta id-dritt u d-dmir tal-Knisja li tgħallem, 
· li ddawwal il-kuxjenza u 
· li torganizza lilha nnfisha biex twettaq l-missjoni tagħha.  
Il-Knisja trid tirrispetta d-dritt tal-Istat li jagħmel liġijiet u jmexxi l-ħwejjeġ ċivili b’rispett lejn id-dinjità tal-persuna umana u bil-għan illi tkattar il-ġid komuni u li ssir distribuzzjoni ġusta tal-ġid.

Kull ċittadin hu fid-dmir li jagħti sehmu bl-idejat li jaqsam ma’ ħaddieħor, bix-xogħol li jagħti, bil-ħlas ta’ taxxi ġusti, bil-vot tiegħu u bil-parteċipazzjoni sħiħa tiegħu fi stat demokratiku.

Min jevita li jħallas it-taxxi mhux biss ma jkunx qed jagħti sehmu fit-tkattir tal-ġid komuni iżda jkun qed iżid il-piż fuq ħaddieħor li jrid jagħmel tajjeb għalih.
“Lil Alla ma nkunux qegħdin nagħtuh dak li hu ta’ Alla meta lil Ċesari (lill-Istat) ma nagħtuhx dak li hu ta’ Ċesari.”

Nitolbu lil Marija l-mudell ta’ nisranija umli u ferħana biex il-Knisja issir dar għal ħafna, u tagħmel possibli t-twelid ta’ dinja ġdida.

